Укытучы: остамы, әллә һөнәр иясеме?
(Мастер-класс)

Диләрә ШӘФИЕВА, 

Казандагы 5 нче лицейның югары квалификация категорияле татар теле һәм әдәбияты укытучысы

– Сүземне кечкенә генә бер вакыйганы сөйләүдән башлыйсым килә.
«Бер ярлы балыкчыдан ашарга сораган, балыкчы аны кызганып, балык биреп киткән. Икенче көнне әлеге хәерче тагын шул урынга барып баскан.
Башка бер балыкчы кайтып бара икән. Теге ярлы кеше аннан да ашарга сораган, ә ул аңа балыгын бирмәгән. «Ашыйсың килсә, – дигән ул, – иртәгә таң алдыннан шушы урында мине көт».

Икенче көнне балыкчы аны үзе белән балык тотарга алып китә һәм аны балык тотарга өйрәтә. Шушы көннән башлап, теге ярлы хәер сораудан туктый, тамагы тук була».
– Минемчә, укытучы да, менә шушы балыкчы кебек балага балык, ягъни әзер материалны бирми, ул аны уйларга, фикер йөртергә, эшләргә өйрәтә.
Күренекле фәлсәфәче Герберт Спенсер: «Белем бирүнең төп максаты – әзер материалны бирү түгел, ә уйларга, эшләргә өйрәтү», – дип билгеләп үткән. Слайд №2
– Белгәнебезчә, укытучылар күп, әмма безнең хәтер сандыгыбызда, аларның бары тик бер яки икесе генә онытылмаслык урын ала. Бала күңелендә якты образ булып сакланучы укытучы – ул чын остаз, кешелеклелек сыйфатларына ия булган бөек шәхес, баланың барлык сорауларына җавап бирә алырлык гыйлем иясе булырга тиеш.
– Нәрсә соң ул педагогик осталык?

– Кем соң ул укытучы-остаз, укытучы-мастер?

– Минемчә, остазлыкның нигезендә югары профессионализм һәм әхлаклылык сыйфатлары ята.
Югарыда әйтелгәннәр белән бергә, укытучы-остаз, педагогика һәм психология фәненең бүгенге казанышларын яхшы үзләштерергә һәм һәрвакыт үсештә булырга, үзенең белемнәрен камилләштерергә тиеш.
Кыскасы, укытучы-мастер, барлык яктан камил шәхес, һәрвакыт игътибар үзәгендә, әти-әниләренең, укучыларының һәм хезмәттәшләренең күз алдында.
Чын укытучы – ул гади пыяладан бриллиант ясаучы.
Р.Фәхретдин фикеренчә, укытучы-остаз – ул үрнәк.

Мин «Татар теле һәм әдәбияты дәресләрендә укучыларның иҗади сәләтен һәм логик фикерләвен үстерү» дигән методик тема өстендә эшлим.
Бүгенге дәресемдә түбәндәге компетенцияләрне формалаштыруны максат итеп куям:
1. Фикерләү сәләтен үстерү.
2. Шәхес тәрбияләү.
– Чыгышымның башында сөйләп киткән вакыйга үрнәгендә сезнең игътибарыгызга Резеда Вәлиеваның «Чыршы» шигыренә анализ ясау үрнәген тәкъдим итәм. Бу әсәр IV сыйныфларда өйрәнелде. Слайд №3
Башта әсәрне игътибар белән укып чыгыгыз. 
Ә хәзер сәнгатьле итеп укып күрсәтегез. (Бер укучыдан укыту.)
– Рәхмәт, бик матур укыдыгыз. Әсәр өстендә эшләүгә күчәбез.
1. Әсәр нәрсә турында язылган? (Чыршы.) Әсәрдә сүз тагын нәрсә турында? (Балалар.)
– Без әсәрнең нәрсә турында язылганын белдек. Шуннан чыгып нәтиҗә ясыйбыз.

(Бала әсәрне кыскарта, әсәрдәге төп вакыйганы күрә белергә тиеш.)
– Бу – фикерләүгә өйрәтүнең бер төре. Кыскарту (тактага магнит куела.)
2. Балалар нишлиләр? (Шатланалар, сөенәләр, куаналар.)
3. Ни өчен шатланалар? (Чөнки бүген өйдә бәйрәм; нинди генә бала андый бәйрәмгә шатланмый икән?)
4. Ә чыршы нишли? (Борчыла, кайгыра, елый, моңая, күңелсезләнә.)
5. Чыршыга ни өчен кыен? (Башка чыршылар юк, аны әти-әнисеннән аердылар.)

– Балаларга һәм чыршыга хас сыйфатларны таптык. Димәк, таркату барлыкка килде. Таркату (тактага магнит куела).

– Чыршының өйдә булуы балалар өчен нәрсә? (Сөенү, куану, шатлану.)
– Бер сүз белән әйткәндә – шатлык.
– Ә чыршы өчен бу нәрсә? (Боегу, саргаю, кибү.) 
– Икенче төрле әйтсәк – кайгы.
– Без нишләдек? Гомумиләштердек. Гомумиләштерү (тактага магнит куела).
– Бер якта шатлык, бер якта кайгы. Шушы сүзләрне чагыштыру ярдәмендә, авторның әйтергә теләгән фикерен, ягъни идеясын таба алабыз.
1. Шатлык һәм кайгы сүзләре нәрсә белән бәйле? (Бәйрәм белән бәйле. Бәйрәм балаларга шатлык китерә, чыршыга кайгы китерә.)
Чагыштырдык. Чагыштыру. (Тактага магнит куела)
2. Әсәрнең иң мөһим урынына килеп җиттек. Нәтиҗә ясыйбыз. Нәтиҗә ясап, әдипнең ачышын белә алабыз.

Әйдәгез, нәтиҗә ясыйбыз. 

Балалар шатланалар, сөенәләр, куаналар, алар бәхетле.

Ә чыршы боега, саргая, кибә, ул бәхетсез.

– Берәүнең бәхете икенчегә кайгы хәсрәт булып килмәсен өчен, аңа да бәхет булсын өчен нишләргә? (Чыршыларны кисмәскә, аларны сакларга, ясалма чыршылар куярга.)

– Шушылардан чыгып, без нәтиҗә чыгарабыз: Табигатькә карата мәрхәмәтле, шәфкатьле булырга! Аны сакларга! Слайд №4
– Күргәнебезчә, шушы кечкенә генә шигырь балаларда кешелеклелек һәм шәфкатьлелек сыйфатлары тәрбияләү үрнәге булып тора ала икән.

Бөек педагог Ш.Амонашвили әйткәнчә: «Укучылар күңелендә намуслылык һәм изге хисләр тәрбияләү белем бирүгә караганда кирәгрәк һәм мөһимрәк». Слайд №5
Шәхес тәрбияләү белән бергә, укучыларның фикерләү сәләтен үстерүгә ярдәм итә, чөнки традицион рәвештә, бары тик эчтәлек сөйләтеп кенә, балаларның сөйләм телен үстереп булмый. Кыскарту, таркату, гомумиләштерү, чагыштыру, нәтиҗә – әдипнең ачышын табу – болар барысы да фикерләү сәләте үстерүнең ысуллары булып тора.
Әдәби әсәрне анализларга өйрәнеп, укучы әсәрне укырга кирәк булганга түгел, ә нәрсә булыр икән дип, авторның әйтергә теләгән фикерен ачыкларга тырышып, кызыксынып укыячаклар.

Сүземне тәмамлап, шуны әйтәсем килә, укытучы эшчәнлеге – ул үзе сәнгать. Ул бала шәхесенә композиторларның музыкаль әсәрләре, рәссамнарның иҗади шедеврлары кебек тышкы яктан түгел, ә бала күңеленә, аның җанына турыдан-туры тәэсир итә.

Укытучы бала шәхесен үзенең шәхси үрнәге мисалында тәрбияли.
Безнең бурыч – күңелләргә сукмак салу,

Сукмак салыр үзәннәрне эзләп табу,

Тиңләп булмый аны башка хезмәт белән, 

Үлчәнми ул минут белән, сәгать белән,

Безнең хезмәт айлык түгел, еллык түгел, 

Яз төшүгә көз өлгергән орлык түгел.
Укытучы!

Синең бурыч – күңелләргә сүзләр язу,
Язар өчен алтын сүзләр эзләп табу... ». Слайд №6
– Игътибарыгыз өчен бик зур рәхмәт.
